
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Чугунная бабушка

	 

	ШИРМЭН БАРИМАЛ

	Манай Каслины мастеруудын баримал цутгахтай хэн ч эн зэрэгцэж чадахгүй байсан билээ. Ойр хавийн өчнөөн төчнөөн завод хаана нь ч хүрдэггүй байлаа.

	Энэ нь бусад заводын эздийн санаанд нийцсэнгүй. Олонх эзэд Каслины мастеруудыг давах гээд чадаагүй юм.

	Сагил дахь Демидовынхан бүр ч их нүд үзүүрлэж байжээ. Ойр хавьдаа хамгийн анхны завод хэр нь баримал цутгаж чадахгүй байна гэдэг үнэндээ тусгүй хэрэг. Гэвч тэдэнтэй нийлсэнгүй:

	— Түрүүлье гэвэл амархан байна. Ашиг багатай болохоор хэрэггүй ажил юм гэж шалтаг заажээ. 

	Лысьвений Шуваловынхан бүр хөгөө тарьж билээ. Тэд энэ ажлаар бүр шаргуу оролдож, Кусь-Александрын заводод баримал цутгаж эхэлжээ. Газар газраас сайн сайн мастеруудыг урьж авчирч, зураачид хөлслөөд хэдэн жил мөнгө хөрөнгө хайрлалгүй оролдож, амар заяа үзүүлэхгүй зовоосон гэж ярьдаг сан. Өөрийн цутгасан баримлыг Каслины мастеруудын хийсэнтэй зүйрлэх аргагүй юм гэдгийг мэдмэгцээ Демидовынхны адил:

	— Тэд энэ тоглоомоороо зугаалж байг. Бидэнд үүнээс илүү хэрэгтэй ажил олдоно гэжээ.

	Манай мастерууд хоорондоо:

	— Хийж чаддагаа оролдож байсан нь дээр биз дээ. Бидэнтэй маргах хэрэггүй. Манай Каслины цутгамал хорвоод цуутай юм гэж ярьж хөхрөлдөж байсан билээ. 

	Хамаг учир нь юунд байсныг би хэлж мэдэхгүй юм. Зарим хүн манай эндхийн ширмийг онцгой ширэм гэдэг. Миний бодоход ширэм бол ширэм, ур чадвар гэгч ур чадвар шүү дээ. Үүнийг л мартаж болохгүй юм. 

	Баримал цутгах ажил Каслид аль эрт цагаас, бүр Зотовынхон ажилчдыг доромжилж байсан үед, сайн зураачидтай байсан цагт үүсэж дэлгэрсэн ажээ. Ажилчид ч баримал цутгаж дадсан байжээ. 

	Уран барималч хүн баримлыг хэчнээн ч сайхан хийлээ гэсэн гартаа дүйтэй хүн цутгаж хийдэг билээ. 

	Хэвд цутгах хүн бэлэн юм цутгаж байгаа боловч гарын ур заавал хэрэгтэй. Жаалхан л алдвал үзэмж муутай болно. 

	Цутгасны сүүлээр засал хийнэ. Бас л хэн хүн хийчих ажил биш. Давж царцах, толбо тогтох, хонхор хүнхэр болох зэрэг согог заавал байдаг. Нимгэн хальсыг хусаж арилгах хэрэг гарна. Давж царцсаныг тэгшлэх, хонхор цүнхрийг гаргах, хальс хусаж арилгах ажлыг засварчин хүн хийнэ. Энэ бүхнийг хажуугаас нь харж байхад нарийн төвөгтэй, хэн хүн хийчихгүй ажил гэдэг нь ил юм. 

	Будах, бронзлох хялбар мэт санагдавч мөн төвөг ихтэй, нарийн ажил.

	Иймд Каслины баримал цутгах ажилд уран барималчдаас гадна өдий төдий хүн ажилладаг байжээ. Энэ ажилчдыг зуун хүнээс шилж олохтой үгүйтэй байдаг арваадхан хүнээс сонгож авсан хүмүүс юм. Тэдний олонх нь боловсролгүй боловч баримал цутгахдаа авьяастай байжээ. 

	Цутгах үлгэр бүгдийг заводын уран барималчид хийдэггүй байв. Нийслэл хотоос, харь орноос авчирч бас захаас авчирна. Заводын эздийн шалиглаж ирүүлсэн аль юм цутгаж байсныг хэлж барах вэ?

	— Энэ үлгэрээр, төдийд л цутгаад өгөөрэй гэж хугацаа тогтоож захиалга өгдөг байлаа. 

	Заводын мастерууд захиалсан баримлыг цутгаад:

	— Энэ ч лав франц барималчийн хийц бий дээ. Тэд л сонин угалз хээ, уландаа далавчтай хүүхэд зэрэг гайхмаар хачин юм зурдаг улс гэж хэлэлцэнэ. Будаач Кузьмич түүнийг панзчин Меркушка гэж нэрлэдэг байсан юм. 

	Герман баримлыг танихад бас амархан. Тарган цатгалан морь, лав дөчин пүү хүрэх байх гэмээр том бух, эсвэл гоёл чимгээ зүүсэн, нохой хөтөлсөн нүсэр бүдүүн эзэн авгай байвал герман хүний хийц гэж бод. Учир нь тэд тарган цатгалан байхыг урьтал болгодог улс. 

	Тэр үед баримал цутгагч ажилчдын дотор Василий Федорыч Торокин гэдэг хүн байв. Нас нэлээд ахисан тэр хүнийг цутгах цехийн ажилчид Вася ах гэдэг байв. 

	Вася ах хар багаасаа хэв хийж явсан, тэр ажилд авьяастай хүн байжээ. Эрдэм боловсролгүй боловч хэвийг сайн хийдэг байсан тул хамгийн нарийн төвөгтэй юмыг итгэж хийлгэнэ.

	Вася ах амьдралынхаа туршид хэдэн мянган баримлын хэв хийжээ. 

	— Хүний санаанд мөн хачин юм орох юм даа! Еркалус, Луковон гээд л огт ойлгомжгүй юм хийх юм! Хүний мэдэх юмыг хийе гэх амьтан алга даа гэж Вася ах гайхдаг байв. 

	Вася ах ингэж боддог болсоор заводын ерөнхий зураач залуучуудад зураг, баримлын хичээл заадаг дархны газраар орж гарах болсон ажээ. 

	Хэв хийнэ гэдэг баримал барихтай ойр төстэй, бас л ажигч гярхай, гартаа дүйтэй хүний хийх ажил. 

	Тэдний хичээл хийж байхыг очиж хараад: «Үүнийг сурах гэж оролдоод үзвэл яасан юм бэ» гэж Вася ах дотроо бодох болов. 

	Гэвч үр хүүхэд нь өсчихсөн, өвгөн настай хүн юм сурах гэж оролдох өөрт нь ч ичмээр ажээ. Тэгээд гэрийнхнээсээ нууж, эхнэр хүүхдээ унтсан хойно баримал барьж оролдох болжээ. Үүнийг эхнэр нь л мэддэг байв. Хүн эхнэрээсээ юугаа нууж чадах билээ. 

	Орой болтол суух болсныг эхнэр нь ажиглаж:

	— Өвгөн минь чи юугаа хийгээд шөнө орой болтол суудаг юм бэ? гэж асуужээ. 

	— Өнөөдөр ажил дээр төвөг ихтэй, нарийн юм хийж гар бадайраад байхаар чилээг нь гаргаж сууна гэж шалтаг олж хэлэв. 

	Эхнэр нь мэдэх гэж шалгаах болж өвгөн ч өөрөө юу хийе гэж бодсоноо хэлмээр санагджээ. Эр хүн юмыг эхлээд хар толгойдоо бодож болгоож дараа нь эхнэртэйгээ зөвлө гэдэг нь дэмий үг биш юм шүү.

	— Өөрөө цутгах үлгэр хийе гэж бодлоо гэж өвгөн санаснаа бүгдийг ярьсанд, эхнэр нь:

	— Эздийн хийдэг ажил шүү дээ. Тэд чинь үүнд сурч мэргэжсэн улс биз. Чиний хийх ажил мөн үү дээ? гэж эргэлзэж байв.

	— Тийм нь ч тийм ээ. Гэхдээ тэдний хүний ой ухаанд буухгүй юм хийх нь тусгүй юм. Би амьдралд байдаг жирийн юм хийе гэж санадаг. Эмгэн Анисьяг утсаа ээрч суугааг нь дуурайж баримал хийж цутгах юм сан гэж бодлоо. Чи энэ эмгэнийг харсан биз дээ? гэв. 

	Бараг өдөр бүр шахам гүйж хүрч байдаг юм чинь харалгүй яах вэ дээ гэж эхнэр нь хэлэв. 

	Тэдний хөрш Безкресновын гэдэг айлд ач үрс олонтой өндөр настай нэг эмгэн байдаг ажээ. Эзэгтэй, гэр зуурынхаа ажлыг хийж эмгэнийг юманд хөдөлгөхгүй тул тэр эмгэн завтай чөлөөтэй байвч ажил хийж явсан настай хүн яахин зүгээр сууж чадах бил ээ? Тэр эмгэн өдөр бүр усны торхны дэргэд утас ээрч сууна. Вася ах тэр эмгэнийг ажиглаж авчээ. Хэрэгтэй яваа мэт хөрш айлдаа орж эмгэнийг ажиглаад суучихдаг байжээ. Тэр эмгэнийг дуурайж баримал хийж цутгая гэж Васягийн бодсон нь эхнэрт нь аятайхан санагдсан ажээ. 

	— Дуурайлгаж баримал хийж цутгаж болох хүн шүү. Ийм их нас насалтлаа хүнд муу хэлэгдэж яваагүй юм. Ажилсаг, яриа хөөрөөтэй, эелдэг сайхан зантай эмгэн. Харин цаадуул чинь хийж өгөх юм бол уу даа гэж эхнэрээ асуухад, Вася:

	— Тэр ч гайгүй хэрэг. Шавар худалдаж авч, хийж өг гэж хүн царайчлах юм биш гэв.

	Ингээд Вася ах Анисья эмгэнийг ажлаа хийж суугаа ерийн байдлаар нь баримал хийж эхэллээ. Хажуу талд нь шанага өлгөсөн усны модон торхны дэргэд суугаад хатангир хуруугаараа утас имэрч, инээдэмтэй юм ярих нь дээ гэмээр инээмсэглэж байдгийг нь дуурайлган санаагаараа урлаж эхлэв. 

	Анисья эмгэн үүнийг яаж мэдэх билээ. Вася ахын эхнэр нь харин сонирхож шөнө бүгд хийж байгаа юмыг нь очиж үзээд:

	— Бүсийг нь жаалхан чангалж өгөх юм биш үү. Анисья эмгэн навсайж явах дургүй хүн. Хөгшин настай хүн алчуураа ингэж зангидахгүй шүү хэмээн өөрийн олж ажигласныг хэлж өгнө. 

	— Шанага нь арай томджээ. Би зориуд саяхан очиж харсан юм гэхэд Вася ах заримыг нь зөв гэж хүлээн авч, зарим дээр нь маргана. Төдхөн үлгэрээ хийж дуусгалаа. Үзүүлье үү, байя уу, элэглэж шоолох болов уу? гэж эргэлзэж бодно. 

	Ер нь үзүүлье байз гэж шийдээд захирагч дээр аваад оржээ. Вася ахын аз болж нэг сайн хүн тэр үеэр заводын захирагч болсон байлаа. Тэр захирагч заводын ажилчдын дотор муугүй дурсамж үлдээсэн хүн билээ. Захирагч, Торокины урласан баримлыг үзээд:

	— Түр хүлээ. Би бас хүнтэй зөвлөх ёстой юм шүү гэжээ. 

	Нэлээд хугацаа өнгөрлөө. Вася ах нэг өдөр ажлаасаа ирж, эхнэртээ мөнгө гаргаж өгөөд:

	— Хараач хөгшин минь, үлгэр хийсний хөлс энэ! Үүнээс хойш хийсэн үлгэрээ өөр заводод худалдаж болохгүй шүү гэсэн бичиг сачиг хийж авч байж өглөө гэж ярьжээ. 

	Ийнхүү Торокины урласан эмгэний баримал нарт хорвоогоор аялж эхэлсэн билээ. Вася ах өөрөө хэв хийж, өөрөө цутгасан юм. Хамгийн их гүйлгээтэй бараа болж, түүнийг хүмүүс бусад баримлаас илүү авдаг байлаа. Ваня ах сүүлдээ нууж хавчихаа больж, цутгах цехээс ирээд л шавартайгаа зууралдах болов. Сүлжмэл сагс барьж морин тэргээр нүүрс зөөдөг хүний баримал цутгая гэж боджээ. 

	Вася ахыг дуурайгаад заводын бусад мастер зориг орж, санаандаа орсноор баримал хийж, сийлэх болсон ажээ. Түрийтэй, ажлын гутлын хэлбэртэй, харандааны сав хийж, тамхины үнсний савыг байцайны навч шиг дэрвэгэр урлаж эхлэв. Зарим нь сархиаг мөөгтэй сагс барьсан бүсгүйн баримал, зарим нь Шарик гэдэг нохойгоо дуурайлган урлах болсон ажээ. Нэг үгээр хэлэхэд энэ ажил өргөн дэлгэрч хүн бүр оролдох болжээ. 

	Хүн бүгд баяр хөөр болж:

	— Энэ баримал бидний замыг зааж еглөө гэж Торокины урласан эмгэний баримлыг магтан дурсах ажээ. 

	Гэвч энэ ажил удаан дэлгэрч чадаагүй билээ. Гэнэт огт өөрөөр эргэсэн юм. Нэг өдөр захирагч, Вася ахыг дуудуулж ирүүлээд:

	— За Торокин... Би чамайг хамгийн сайн мастер гэж тоолдог болохоор заводод ажил хийхээс чинь татгалзахгүй байна. Одоо баримал цутгахаа боль. Чиний хийсэн баримал миний чихийг халууцуулж байна гэжээ. 

	Торокиныг дуурайж баримал цутгаж, сийлж эхэлсэн бусад бүх мастерыг толгой дараалан заводоос хөөжээ. 

	Юунаас болов, ямар гай дайралдах нь энэ вэ? гэж хүмүүс гайхаж:

	— Яав, захирагч чамтай юу ярив? гэж Вася ахаас асууцгаав. 

	Вася ах тэднээс нууж хаалгүй бүгдийг ярьжээ. Маргааш өдөр нь захирагч түүнийг дахиад дуудуулжээ. Захирагч ууртай гэж аргагүй, зөрүү харан байж:

	— Торокин чи битгий илүү үг яриад байгаарай! Чамайг хамгийн түрүүнд заводоос хөөж зайлуул гэж надад тушаал өгсөн юм. Тийм бичиг бий шүү. Эхнэр хүүхдийг чинь өрөвдөөд чамайг үлдээж байгаа юм гэж үгээ тасалдуулан хэлсэнд, Вася ах:

	— Хэрэв тийм бол би өөрөө зайлаад өгч чадна. Танай заводоос өөр газар амь голоо тэжээгээд явж болох байлгүй дээ гэж хэлжээ. 

	Үзтэл захирагчид ичгүүртэй санагдсан ажээ. 

	— Би өөрөө чамайг ийм хэрэгт татаж оруулсан болохоор заводоос хөөж чадаагүй юм. Жаалхан хүлээ, байдал өөр болж юу магад вэ. Харин миний ингэж ярьсныг хэнд ч хэлж болохгүй гэж захиад гаргажээ. 

	Захирагч энэ явдлыг өөрөөр бодож байсан ажээ. 

	Ойр байдаг хүмүүсийн ярих нь, захирагч, эзний тэр тушаалыг үзээд намайг доромжиллоо хэмээн бодсон гэлцдэг юм. 

	— Хэрэв нас хөгшрөөгүй сэн бол энэ заводод ганц ч хонохгүй сэн гэж захирагч гомдол барин ярьж байжээ. 

	Энэ захирагч зөрүүд, хурц зантай хүн байсан юм. Дургүйгээ хүрэхээр:

	— Миний төлөө санаа зовж, уйдах хэрэггүй! Эзэд олон ч заводын ажил мэдэх хүн ховор тул та нарын дэргэд байсангүй гэж би уйдахгүй шүү. Тэнэг амьтдаар дүүрчхээгүй, үр ашиг илүүтэй газар олж ажил хийхүйц байна гэж хэлдэг ажээ. 

	Ингэж хэлчхээд төдхөн өөр тийшээ яваад өгнө. Олон заводын ажилчид энэ захирагчийг сайн мэдэх бөгөөд газар бүр түүнд ам сайтай байдаг ажээ. Заводын эзэд түүнийг манайд ир гэж бие биеэсээ өрсдөг байсан билээ. 

	Тэр захирагч амгалан бус, хүн зааж сургах гэхэд дургүй боловч огт ашиг олохооргүй юмнаас өдий төдий мөнгө олох чадалтай хүн гэдгийг ер андахгүй. 

	Заводын эзэд захирагчийн энэ чадалд амь тавьдаг байжээ. 

	Энэ захирагч Каслид ирэхээсээ өмнө Омутины заводод худалдаачин Пастуховынд алба хааж байсан ажээ. Сохор зоосон дээр гар татаад байхаар тэдэнтэй хэрэлдчихээд, арай дээр болов уу гаж Каслид ирсэн боловч энд заводын захирагч хүн баримал цутгах үлгэрийг өөрөө шилж авах эрх мэдэлгүй болжээ. Энэ хэний санаанд таалагдах бил ээ?

	Захирагч үүнд л их гомджээ. Гэвч нас хөгширч, зориг шантарч, айдаг болсон ажээ. Ийнхүү миний хэлснийг хүнд битгий яриарай гэж Вася ахад захисан нь энэ байлаа.

	Нөхдөдөө ярих уу, байх уу гэж Вася ах эргэлзсэн боловч тэдэндээ нууцгайхан хэлжээ. Манайхан сэдсэн санаа биш юм гэж тэд мэдээд эрж сурсаар нарийн учрыг нэгд нэггүй олжээ. 

	Каслины заводууд худалдаачин Расторгуевынхны өв залгамжлагчдын хөрөнгө гэж тооцогддог байв. Хаана баян худалдаачдын өв хөрөнгө байна вэ, энд заавал нэг герман хүн шургалсан байдаг нь бүр зуршил билээ. Расторгуевынд фон барон Меллер-Закомельский гэгч орогножээ. Махчин шувуу шиг ямар харгис амьтан байсан гэж санана? Таван оны хэрэг явдлын дараа яргачин зандалчин гэж орон даяар нэрд гарсан билээ. 

	Тэр үед Меллер-Закомельский эхнэр аваагүй залуу явжээ. Расторгуеватай нөхөцмөгцөө эзэн болсон юм. 

	Расторгуевын өв залгамжлагч гэж хэдэн арваад хүн байсан бөгөөд эрх мэдлийн хувьд адилгүй, хөрөнгө багатай нь мэдэл багатай байжээ. Меллер их хөрөнгө өвөлж аваад голлох эзэн болсон ажээ. 

	Меллер, Каролина гэгч холын төрөл нэг эгчтэй юм байжээ. Каролина, Меллерийг асарч өсгөсөн гэх бөгөөд ажилчин хүний нуруун дээр аятайхан бороохой зэхсэн авгай аж. Каролина бас л эрхэмсэг эзэн, барон ноёны авгай байжээ. Тэр авгай манай заводод байн байн ирдэг байлаа. Зүс харсан хүний ярихыг сонсвол тарган цатгалан, холоос ажихад цохиж хөөргөсөн өдөн гудас шиг гэнэ. 

	Яагаад ч юм Каролинаг баримал цутгаж мэддэг гэж үзэх болжээ. Меллер шинэ үлгэр сонсож авахдаа тэр эгчтэйгээ үргэлж зөвлөдөг бөгөөд Каролина өөрөө мэдээд шилж авдаг удаа ч байжээ.

	Герман эгч шилж авсан бол бид учрыг нь олохгүй гэж цутгах цехийнхэн сэм дооглодог байлаа. 

	Иймэрхүү л байж дээ... Каролина эгч төдхөн харь орноор тэнэж, удаан алга болов. Зарим хүний ярих нь эмчлүүлэхээр явсан гэнэ, насаа ахихад зугаа хөөж явсан юм гэнэ ээ гэж зарим хүн бас ярина. Яах гэж явсан нь бидэнд ямар пад байх вэ?

	Каролина авгайг эзгүй байх хойгуур Торокины цутгасан эмгэний ширмэн баримал, бусад мастерын хийсэн баримал өдий төдийгөөрөө гарч, олноороо худалдан авч байлаа. Меллер, завгүй байсан юм уу, олз омогт нь бол оо юу, огт санаанд орсонгүй, манай мастеруудын сэтгэл санаа уужуухан байв. Герман эгчийг буцаж ирэнгүүт л байдал огт өөр болжээ. 

	Каролина авгай, эмгэний ширмэн баримлыг хараад орь дуу тавьж, арай л муурч унасангүй. Мөдхөн чи хашаа цэвэрлэгч, дэлбэгч нараа ширмээр цутгаж ширээн дээрээ тавих вий дээ. Ямар шившигтэй юм бэ! гээд л зээ дүү рүүгээ бууж гарав. 

	Үзтэл Меллер мулгуудуу эр байж, сандчиж:

	— Хайрт эгч минь өршөөгөөрэй, намайгаа. Хичээж ажиглаж байсангүй, алдаа боллоо. Одоохон би засъя гэв.

	Тэгээд Меллер дор нь захирагчийг хатуу донгодож, үлгэр хийсэн зураачдыг ажлаас нь хөөж, баримал цутгахыг бүрмөсөн хориглосон тушаал бичжээ. 

	Ийнхүү герман эгч Каролина, зээтэйгээ нийлж манай Каслины мастеруудын хамгийн хүндтэй юмыг доромжилсон юм даа. 

	Гагцхүү эмгэний ширмэн баримал үүний өшөөг авсан билээ. 

	Мэхийн сөгдөж ярилцах том даргад Каролинка нэг удаа бараалхаж, тэр даргын ширээн дээр Торокины урласан баримал байхыг харжээ. Каролинка үг ч дурсалгүй өнгөрөх байсан биз. Гэтэл тэр эзэн:

	— Энэ баримлыг танай заводод цутгасан уу? гэж асуув. 

	— Тийм ээ, манай заводын баримал гэж Каролинка өчив. 

	— Амьд юм шиг сайхан урласан эд шүү гэж тэр эзнийг ярихад

	— Аа тийм! Онцгой сайн урлал гэж амыг нь дагуулахаас өөр арга Каролина авгайд байсангүй. 

	Хилийн чанадад бас нэг ийм тохиолдол болжээ. Парист гэл үү, хаана ч юм тэнэж явахдаа Каролина авгай Торокины урласан баримлыг үзээд:

	— Ажиглахгүй байж энэ баримлыг цутгуулчихсан юм. Түүнээс энэ эмгэнд гайхаад байх юу ч үгүй юм гэж дэмий ярьж эхэлжээ. 

	— Үзтэл, хатагтай та ийм ур чадвар мэддэггүй хүн байна. Амьд юм шиг урлах чадварыг л үнэлдэг юм. Мэддэг хүнд ур чадвар гэдэг чинь ил харагддаг юм шүү дээ гэж эелдэгхэн өгүүлжээ. 

	Ийм үг дуулсаар явж гэртээ ирэхэд энхрий хайрт зээ нь:

	— Хайрт эгч минь, юунд миний шившгийг тарьж, олз омгийг минь хаав даа. Таны шилж авсан үлгэрээр цутгасан баримлыг хүн авахаа болилоо. Завод хамтран эзэмшдэг нөхөд маань их харамсаж байна. Сонинд ч элдвээр бичдэг боллоо гэж гомдол барьжээ. 

	Тэгээд Каслины баримал цутгадаг тухай бичсэн сонин аваад өгчээ. Цутгалт нь гоц сайхан боловч даанч хэрэггүй үлгэр сонгон авчээ. Юм мэддэг хүнээр үлгэр сонгуулаагүйгээс болжээ гэж бичсэн байв. 

	— Нэг бол Каслины заводод усан тархитай жигтэйхэн амьтан энэ ажлыг эрхэлж суудаг байх, эсвэл герман гаралтай хөгшин авгайд мэдлээ өгсний гай биз гэж сонинд бичжээ. 

	Үүнээс үзэхэд, хэн нэг хүн Каролинка авгайг дөнгөе гэсэн нь илт байлаа. Заводын зураачид ч ятгасан байж болох юм. 

	Хэн ингэж бичсэнийг Меллер-Закомельский олох гэж ядаад чадаагүй билээ. Тэр явдлаас хойш Каролинка авгайг заводын ажлаас арга буюу зайлуулах хэрэгтэй болжээ. Заводын бусад эзэд ингэж шахаж шаардсан ажээ. Тэр цагаас хойш Каролинка авгай Торокины урласан баримлыг харах бүрдээ уурсаж, салганан чичирдэг болжээ. 

	Бас юу болсон гэж бодно! Эмгэний ширмэн баримал Каролинка авгайн нүдэнд харагддаг болжээ. 

	Түүнийг өрөөндөө ганцаар хоцрохоор босгон дээр нь эмгэний баримал үзэгдээд, томорсоор томорсоор дөнгөж цутгаад царцаж амжаагүй байгаа юм шиг халуу нөөлж:

	— За хөөсөн гурил минь, болгоомжтой байгаарай. Би чамайг жигнээд болгочхож мэднэ шүү гэж ярьж эхэлдэг байв.

	Каролинка, байшингийнхаа булан руу шигдэж, орь дуу тавихаар нь хүмүүс гүйлдэн ирж үзэхэд гав ганцаар байдаг ажээ. 

	Герман эгч маань ийнхүү айж, ухаан сүнс зайлсаар тонилсон юм гэдэг. Хөшөөг нь манай заводод цутгажээ. Герман маягаар хийсэн жигүүртэй, нүсэр хөшөөнд уран санаа орсон юм байгаагүй билээ. Будаач Кузьмич, хөшөөг боронздохын урьд ирж үзэж, төвөгтэй бичсэн үгийг үсэглэн байж:

	— Өндгөө тээсэн Сахиусан тэнгэр энд бууя уу, байя уу гэж бодож байна хэмээн уншив. 

	Хувьсгал мандсанаас хойш зугтаж амжаагүй үлдсэн Каролинка авгайн төрлийн бүх Меллер-Закомельскийг чөтгөр шүглэсэн тэр нүхэнд хийж булсан юм. 

	Ямар ч боловсролгүй хэр нь ур чадварын дээдэд хүрсэн Василий Федорыч Торокин гомдож явсаар нас нөгчсөнөөс хойш тавин жил өнгөрсөн боловч түүний бүтээж орхисон зүйл өнөө ч хэвээр байна. 

	Эмгэний ширмэн баримал газар орон бүрд тарж, бичгийн ширээ музейн тавиур дээр тухлан суугаад хатангир хуруугаараа утсаа имэрч одоо л инээдэмтэй юм хэлэх нь дээ гэмээр инээмсэглэн:

	— Харж ав даа, хонгор минь, Анисья эмгэнээ харж ав. Аль эрт цагийн хүн шүү би. Яс минь хумхын тоос адил үрэн таран болсон ч имэрч нийтгэсэн утас минь одоо болтол ач гуч нарт үлдэж хоцорсон байж мэднэ шүү. Нэг насаараа үнэнч шударга явж, өтөлсөн хойноо ч гар хумхиж зүгээр суугаагүй хүн гэж хэн ч намайг сайн үгээр санаж дурсаж байгааг хар аа биз. Вася Торокиныг аваад үз л дээ. Айл хөрш явж, ураг садан шиг дотно байсан болохоор би түүнийг өлгийтэй байхаас нь мэддэг юм. Хар багаасаа цутгах цехэд ажил хийсээр гярхай нүдтэй, гартаа дүйтэй, уран, ховор дайралдах сайн мастер болсон юм. Германчууд тэр хүний ур чадварыг бузарлан гутаах гэж их гомдоосон билээ. Тэгээд юу, болсныг нь харж байна уу? Мастер Василий Федорыч Торокиныгоо дурсан, чамтай амьд юм шиг ярьж сууна шүү дээ би.

	Тийм л байсан юм даа, хонгор минь! Бүтээл гэдэг урт удаан насалдаг эд шүү. Хүн үхэж үрэгдээд өнгөрөхөд үйл хэрэг нь үлдээд хоцордог юм. Тэгвэл чи яаж аж төрж явахаа бод доо. 

	 

	1943 он

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

